
CANTO DECIMOTTAVO





ARGOMENTO






A çittæ d’Isabella a viva forsa

Investan Maionabbo e Caiacoa:

Da Caonabbo e da Ojeda a l’è soccorsa:

Ven poi Colombo e a flotta indiann-a, e allôa

Dapertûtto a battaggia a se rinforsa:

Broio ô l’é vinto: se retia Tapoa:

Mêuan treî cacichi, ch’ëan i ciù da temme,

E Colombo e Tamea fan paxe insemme.







1

Comme ô l’arriva a tempo e grato ûn cavo,

Oppù ûña scaa a ûn meschin, che aggiùtto ô ciamme

Da ûn teito o da ûn barcon, serrôu e scciavo

In t’ûña casa circondâ da-e sciamme;

O a ûn naufrago chi nega a man d’ûn bravo

Marin, o ûn pan a chi è pe moî dä famme,

O a ûn galantommo in mezo a-i assascin

O soccorso da ronda o di vexin;


2

Coscì arrivava a tempo e coscì cao

De Colombo ô soccorso e do so amigo

A-a Colonia d’Europa in mezo a ûn guao

Terribile e imminente, che l’intrigo

Gh’aveiva macchinôu d’ûn tristo diao

Da virtù do gran Ligure nemigo:

O Çê ô l'aveiva ûn limite prefisso

Con quell’aggiûtto a-i sforsci de l’Abisso.

